
Sogn sche brav, griaß´Gott an Niadn 
Burgermoasta und Hochwürden 
Landeshauptmann und Minister 
wann oa da sand a Geschwister 
Lassts euch von de Micheldorfer 
wieder mit an G’stanzl stroafa 
Wirtsleit, Gäst und Saungesbriada 
Grias eng Gott am RuadenKirta

Da Hinterseer is 70 Jahr, 
aus blonde werd´n jetzt grabe Haar, 
die Moonboots va die Mottn zfressn, 
sei Singerei kannst a vergessn. 
Da ORF ganz ungeniert, 
hat den „OLDIE“ ausrangiert, 
als im Leben, hat seine Grenzen, 
a wann d´Weiba nachitrenzen.

Ob nach Norden oder Süden 
in Urlaub fliagn d´Leut wia de wüdn 
Autofahrn macht wenig Stress 
hast du 400 PS 
Weintraubn gibt’s im Februar 
direkt aus Südafrika 
oba uns hoitns viar 
CO2 kummt von de Kia

Mia brauchatn vül mehr Strom 
A jeder Mensch woas des schon 
ob des gscheit is oda net 
waun überall a Windrad steht 
Da Kickl sogt des hot koan Sinn 
Windenergie haut net hin 
und waun er als Kanzler kimmt 
dann waht eh a aundra Wind

Den schönstn Bahnhof weit und breit 
haums in Kremsmünster liabe Leit 
jetzt heat ma oba Fahrgäst fluachn 
de vergeblich s’Heisl suachn. 
Die neue Ticketstation 
hat a Zusatzfunktion 
daun gibt’s zum Fahrkartenmarkerl 
nu a Sackerl für’s Gackerl

Es is ganz klor auf oan Blick 
dass da Mensch braucht a Glick 
a jeder woaß des im Laund 
ma braucht Glick und Verstaund 
Host koan Verstaund oba Glick 
dan taugast für d’Politik 
da sand häufti beinaund 
mit mehr Glück wia Verstaund

Modern bist heit nur dann 
wann du was isst des is vegan 
und manche wissen net genau 
san se Mandl oda Frau 
Schauts uns aun und staunts net schlecht 
bei unsre Menscha is alles echt 
und z’Mittag wolln mia Schnitzl essen 
de Möhlwiam solln de aundan fressen

Unser Bundespräsident 
macht Staatsbesuch in Moldau drent 
da beißt der Hund des blöde Vieh 
am Van der Bellen sei Handerl hin 
Sei Pfoterl hams eam gelei verbunden 
hat eh dauert etla Stunden 
sei Haund is jetzt scho laung verheilt 
doch den Hund den graust nu heit

Wissts eh schau liabe Leut 
ab Morgen is wieder Fastenzeit 
wannst des gwohnt bist Tag für Tag 
daun is Fasten schau a Plag 
Nur Suppe und koan Alkohol 
und da Bauch wird wieder hohl 
wann ma abi schaut auf d´Leut 
is für manche höchste Zeit



Ob am Berg oder im Tal 
In Wolf den siachstscho überall 
d’Mühlviertler haum a Plag 
de seng den Wolf fast jeden Tag. 
Auf den Almen umadum 
bringens Schaf und Kaiberl um 
und Droatbaun machan an bahö 
wengn de Hasal im Föd

Da Lugner war wieder mal 
mit oana Frau am Opernball 
Priscilla Presley haum ses gnennt 
kau leicht sei das vo euch wer kennt. 
Von der weitn siacht mas schon 
ihr Körper is nur Silicon 
is halt schau a alte Stuadn 
aber Chirurgn hats an gutn

Birdlife sogt es is a Gscher 
es gibt bald koane Vögel mehr 
de Leit solln eine Stunde stehn 
und aufschreibn wos für Vogerl sehn 
Mir warn im Park und san frustriert 
weil sich wirklich fast nix rührt 
erst um Viertel über 10 
hama do zwoa vögeln gsehn

Jetzt fohrma wieder hoam 
Bevor mas uns mit euch vadoan 
Es sats zwar netzwida 
Doch für heuer reichts uns wieder 
Habts brav eure Ohren gspitzt 
Gessn, trunga, Hemd verschwitzt 
Pfiat eich Gott liabeLeit 
Für a Joahr, hot uns gfreit


